
უნდა გახმოვანდეს სათაურები და ავტორებიც, რომელთა ნაწარმოებების მიხედვითაც არის
ტექსტები. ზოგი ტექსტი იყოს ქალის ხმით, ზოგი - კაცის. ტექსტები, რომლებშიც არის
დიალოგები, შესაბამისად შეენაცვლოს სხვადასხვა ხმა.

1. მ ო გ ო ნ ე ბ ე ბ ი ს კ ო ლ ი ს ც ხ ო ვ რ ე ბ ი დ ა ნ

ნიკოლას ნიკლბი

(ნაწყვეტი, ჩარლზ დიკენსის მიხედვით)

ნიკოლას და კეიტ ნიკლბების მამა გარდაიცვალა. ისინი წავიდნენ ლონდონში
მდიდარ ძია რალფთან და სთხოვეს დახმარება. კეთილ ნიკოლასსა და რალფ ნიკლბის არ
მოეწონათ ერთმანეთი. ბიძამ ძმისშვილი სამუშოდ გააგზავნა ბოროტ სკვირსთან, "დოტბოის-
ჰოლის აკადემიის" პატრონთან. რომანის ამ ნაწყვეტში სკვირსის "აკადემიაა" აღწერილი.

ა. დილა მისტერ და მისის სკვირსებთან

ორასი მილი გაიარა ნიკოლასმა. ბოლოს მივიდა ცოლ-ქმარ სკვირსებთან და უთხრა:
– გამარჯობათ,მე თქვენი ახალი მასწავლებელი ვარ.
ნიკლბი იმ საღამოს მაგარ საწოლზე დააძინეს. მას ტკბილად ეძინა, როცა მისტერ სკვირსმა
დილის 7 საათზე გააღვიძა:
– აბა, ნიკლბი, ადექით, გათენდა. მაგარი ყინვაა ამ დილით.
ნიკოლასი უკვე იცვამდა.
– კარგი ამბავია! – თქვა მისტერ სკვირსმა, – წყლის ტუმბო გაიყინა – ამ დილით პირს ვერ
დაიბანთ! სახეზე რამე მოისვით. ყინულს და წყალს ბიჭებისთვის ვედროთი ამოვიღებთ.
დერეფანში მისის სკვირსის ხმა ისმოდა. ის მალე შემოვიდა ოთახში, ღამის პერანგი ეცვა და
თავზე ჩაჩი. ქალბატონი ხის კოვზს ეძებდა და ვერ იპოვა.
– ბიჭებს დღეს გოგირდი და ტკბილი ღვინო უნდა მივცე. ეს წამალია, სისხლს წმენდს. ისინი
ავად არ გახდებიან და ჩვენც არ ვიწვალებთ. თან, გოგირდი მადას უკარგავს, სადილი და
საუზმე იაფი დაჯდება. ეს მათთვისაც კარგია და ჩვენთვისაც!
ქმარი ცოლთან ერთად ეძებდა კოვზს, მაგრამ ვერ იპოვა. დაუძახეს სმაიკს. ის მოვიდა, მისის
სკვირსმა ხელი ჰკრა, მისტერ სკვირსმაც დაარტყა. სმაიკმა ჩუმად იკითხა:
– ქალბატონის ჯიბეში ხომ არ არის კოვზი?..
მართლაც, კოვზი ჯიბეში იყო, მაგრამ ქალს ეს არ მოეწონა და ისევ დაარტყა სმაიკს და
მკაცრად უთხრა:
– უფრო თავაზიანი იყავი და ძაღლივით გააგდო სმაიკი.
– აი, რა ქალია ჩემი ცოლი, ნიკლბი! – უთხრა ნიკოლასს ქმარმა, – ასეთი ქალი მეორე არ
არსებობს. მუდამ ასე მუშაობს, ენერგიულია, ყველაფერი იცის.
– დიახ, სერ! – უპასუხა ნიკოლასმა.



– ლონდონში ყველას ვეუბნები, რომ ბიჭებისთვის ნამდვილი დედაა. არა, დედაზე მეტიც არის.
– მეც ასე ვფიქრობ, სერ! –თქვა ნიკოლასმა.
რეალურად კი მისის და მისტერ სკვირსებისთვის ბიჭები მტრები იყვნენ, მათგან მხოლოდ
მაქსიმალური სარგებელი უნდოდათ. ქალს დაუფარავი ომი ჰქონდა ბიჭებთან, ქმარს კი –
ფარული. საკუთარ სახლშიც კი თავს იტყუებდა და სჯეროდა, რომ კეთილი კაცი იყო.

ბ. საკლასო ოთახში
– ახლა საკლასო ოთახში წავიდეთ! – უთხრა სკვირსმა ნიკოლასს და დახმარება სთხოვა
კოსტიუმის ჩაცმაში. მან ხელში ჯოხი აიღო, მერე ერთად გადაიარეს ეზო და ოთახში შევიდნენ.
ნიკოლასი გაკვირვებული უყურებდა ყველაფერს: ეს იყო ძალიან ჭუჭყიანი ოთახი, ფანჯრებზე
ქაღალდები იყო გაკრული. ოთახში იდგა: ორი მერხი, სამი გრძელი სკამი და ორი კათედრა,
ისინი მელნით იყო დასვრილი, კედლებიც ჭუჭყიანი იყო.
ნიკოლასმა ბავშვებს შეხედა და დაინახა გაყვითლებული, გამხდარი, ულამაზო, მშიერი,
ნატანჯი და უმწეო ბავშვები. მათ ეცვათ ჭუჭყიანი ტანსაცმელი.
ბიჭები ერთად იდგნენ კუთხეში, იქვე იყო მისის სკვირსი და ხის დიდი კოვზით აძლევდა ყველას
გოგირდსა და ბადაგს. ახალგაზრდა ჯენტლმენებს არ უნდოდათ ამის დალევა, მაგრამ
იცოდნენ, რომ სცემდნენ.
შორს იჯდა სკვირსების ვაჟი. ის ძალიან ჰგავდა მამას. სმაიკი მას ახალ ფეხსაცმელს აცმევდა, ის
კი ხელებს და ფეხებს ურტყამდა. ფეხსაცმელი ახალი მოსწავლის იყო. მოსწავლე კი
კედელთან იდგა და უყურებდა მათ.

გ. საუზმე
– აბა, ყველამ მიიღო გოგირდი და ბადაგი? – იკითხა მისტერ სკვირსმა და მერხს მთელი
ძალით დაარტყა ჯოხი. ყველას ისე შეეშინდა, კინაღამ ამოხტნენ ფეხსაცმელებიდან. მისის
სკვირსმა ხელები ერთ ბიჭზე გაიწმინდა და მეორე ოთახში გავიდა. იქ ცეცხლზე დიდი ქვაბი
იდგა. მაგიდაზე ხის პატარა ჯამები ეწყო. მშიერმა მოსამსახურეებმა დახმარებით რაღაც
ყავისფერი ფაფა ჩაასხეს, ფაფაში კი შავი პურის თხელი ნაჭერი ჩააგდეს. ეს იყო ბავშვების
საუზმე. მისტერ სკვირსმა ბოლოს საზეიმოდ თქვა ლოცვა:
"გმადლობ შენ, უფალო, რამეთუ განგვაძღე ჩვენ!" და თვითონ წავიდა საუზმეზე.
ნიკოლასმაც ეს საშინელი ფაფა ჭამა, კიდევ – კარაქიანი პური (ის ხომ მასწავლებელი იყო!).
ბიჭები ჩუმად და ნაღვლიანად ისხდნენ, თან კანკალებდნენ. არავინ იცინოდა, არავინ
ლაპარაკობდა, არც არავინ თამაშობდა. მათ ყველაფრის ეშინოდათ. მარტო სკვირსის შვილი
იყო თამამად, ეცვა ახალი ფეხსაცმელი და სხვა ბიჭებს ფეხებზე ფეხს ადგამდა.

დ. გაკვეთილი პირველ კლასში
ნახევარ საათში მისტერ სკვირსიც მოვიდა. ბავშვებმა წიგნები გადაშალეს. რვა მოსწავლეს
ერთი წიგნი ჰქონდა. ჩანდა მისტერ სკვირსის ღრმად მოაზროვნე თვალები. მან პირველი
კლასი გამოიძახა. გამოვიდა ექვსი ბავშვი, მათ დახეული პერანგები და შარვლები ეცვათ.
ერთმა მასწავლებლის წინ დადო ძველი წიგნი.
– ნიკლბი, ეს არის პირველი კლასი ინგლისურ ორთოგრაფიაში და ფილოსოფიაში. ახლა
შევქმნით ლათინურ კლასს და თქვენ ასწავლით. აბა, პირველი ბიჭი სად არის?



– სერ, ის სხვა ოთახში ფანჯრებს წმენდს.
– სწორია, მართალია, – უთხრა მისტერ სკვირსმა, – ესაა პრაქტიკული მეთოდი. აბა, გ-ა-წ-მ-ე-ნ-
დ-ა, ანუ გაწმენდა არის ზმნა და ნიშნავს გასუფთავებას. ფ-ა-ნ-ჯ-ა-რ-ა იცით. ასეა, ჯერ
წიგნიდან ისწავლით, შემდეგ კი პრაქტიკულად გააკეთებთ. მეორე ბიჭი სადაა?
– ბოდიში, სერ, ბაღში მუშაობს, – უპასუხა მეორე მოსწავლემ.
– დიახ, მართალია. ბაღში პრაქტიკულად სწავლობენ ბ-ო-ტ-ა-ნ-ი-კ-ა-ს, ბოტანიკა კი
მცენარეებს სწავლობს. ბოტანიკა არსებითი სახელია... ნიკლბი როგორ მოგწონთ ჩვენი
მეთოდი?
– ძალიან მომწონს, – მიუგო ნიკოლასმა. სკვირსმა ირონია ვერ გაიგო.
– აბა, მესამე ბიჭო, რა არის ცხენი?
– ცხოველი, სერ, – უპასუხა მოსწავლემ.
– მართალია, ასე არ არის, ნიკლბი?
– დიახ, დიახ, მართალია, – უთხრა ნიკლბიმ.
– ცხენი არის ლათინურად "კადრპედი" ანუ ცხოველი. ეს ძალიან მარტივია. აბა, მარტო
გრამატიკა რად გვინდა?
– მართლაც, რად გვინდა მარტო გრამატიკა? – თქვა ნიკლბიმ.
– კარგია, იცი, ჩემო ბიჭო, – უთხრა მოსწავლეს, – ახლა წადი და ჩემს ცხენს წყალი მიუტანე.
სხვები წყალს ამოიღებენ. ხვალ რეცხვის დღეა და ქვაბები გაავსეთ.
სკვირსმა ბავშვები სამუშაოდ გაგზავნა, ნიკოლასს კი უთხრა:
– აი, ასე ვმუშაობთ ჩვენ.
– დიახ, ვხედავ, – უპასუხა ნიკლბიმ.
– ეს ძალიან კარგი მეთოდია, – გააგრძელა სკვირსმა, – ახლა ეს თოთხმეტი ბიჭი წაიყვანეთ და
მოუსმინეთ, როგორ კითხულობენ.
ნიკოლასმა წაიყვანა ბავშვები და წააკითხა. ისინი ნელა, მონოტონურად კითხულობდნენ,
ხშირად ჩერდებოდნენ.
პირველ საათზე მისცეს ბიჭებს ფაფა და კარტოფილი, ნიკოლასმა საჭმელი თავის მერხზე
ცალკე შეჭამა. ცოტა ხანს ისევ კანკალებდნენ მოსწავლეები და შემდეგ სწავლა გააგრძელეს.

ე. საზეიმო შეხვედრა
მისტერ სკვირსი ნახევარ წელიწადში ერთხელ მიდიოდა ლონდონში. ლონდონიდან
ჩამოვიდოდა, მოსწავლეებს უყვებოდა ახალ ამბებს მათ ნათესავებზე, მეგობრებზე.
ჩამოჰქონდა მოსწავლეებისთვის ოჯახის წევრების წერილები, ფული.
ეს საზეიმო შეხვედრა ტარდებოდა შუადღეს. ზოგი ბავშვი ფანჯრებს წმენდდა, ზოგი -ბაღში
მუშაობდა. ყველას დაუძახეს. მისტერ სკვირსი შემოვიდა, ხელში ქაღალდები ჰქონდა, მისის
სკვირსს კი ორი ჯოხი ეჭირა.
– აბა, ჩუმად იყავით! ხმა არავინ არ ამოიღოთ,–თორემ დაგსჯით. – თქვა სკვირსმა,
ოთახში სიჩუმე იყო.
– ბავშვებო, ლონდონში ვიყავი და მშვიდობით დავბრუნდი ისევ თქვენთან.
მოსწავლეებმა სამჯერ სუსტად დაიყვირეს "ვაშა".
– ზოგი ბავშვის მშობელი ვნახე. მათ ძალიან გაუხარდათ შვილების წარმატებები, მშობლებს არ
უნდათ თქვენი აქედან წაყვანა. ეს ძალიან კარგია!



ეს სიტყვები მხოლოდ ორ-სამ ბავშვს არ მოეწონა. სხვები ჩუმად იდგნენ.
– ცუდი ამბავიც მაქვს, – თქვა სკვირსმა ბრაზით, – ბოლდერის მამამ ფულის ნაწილი მომცა. სად
არის ბოლდერი?
ოცმა ბიჭმა ერთად დაიყვირა:
– აქ არის, სერ! – და ამით ასიამოვნეს მისტერ სკვირსს.
– გამოდი, ბოლდერ! – უბრძანა სკვირსმა ბიჭს.
მასწავლებლის კათედრასთან მივიდა გამხდარი, შეშინებული ბიჭი, სახე სულ თეთრი ჰქონდა
და ხელები – მეჭეჭებით სავსე.
– ბოლდერ, – დაიწყო სკვირსმა მშვიდად, – მამაშენი ფიქრობს, რომ... ეს რა ამბავია, სერ?
მან ბიჭის ხელები დაინახა და თან ჯოხი დაარტყა.
– ჩემი ბრალი არ არის, სერ, თვითონ ამოდის მეჭეჭი, – ბიჭმა ტირილი დაიწყო,
– არ გიშველა ბოლო ცემამ?
სკვირსმა ბიჭს დიდი ჯოხით ძალიან სცემა. ბავშვი ტიროდა და სთხოვდა:
– შემიბრალეთ ! შემიბრალეთ!
– ესეც შენ, ესეც შენ! – ეუბნებოდა ის ბავშვს.
მოსამსახურემ გარეთ გააგდო ატირებული და აკანკალებული ბავშვი. სკვირსი ისევ სკამზე
დაჯდა. ახლა კობი ააყენა, ბიჭის დის წერილი ამოიღო და ჩუმად წაიკითხა. კობის და 18 პენსს
უგზავნიდა, მაგრამ ფულიც მისის სკვირსს მისცა:
– კობიმ ფანჯრის მინა გატეხა და ამ ფულით ვიყიდოთ.
ამის შემდეგ გრეიმარში გამოიძახა, მისი დეიდის წერილი თვითონ წაიკითხა და ძალიან
კმაყოფილი იყო. მოსწავლის დეიდა მადლობას უხდიდა, ის ამბობდა, რომ მისის
სკვირსიანგელოზი იყო, ცოლ-ქმარი კი ბავშვის ერთადერთი მეგობრები არიან. დეიდამ იცოდა,
რომ კობიც კარგად მოიქცეოდა. დეიდა ბიჭს ბიბლიას უგზავნიდა:
– მერე რა, რომ ხუთნი ერთად წევხართ. ნამდვილი ქრისტიანი ამაზე არაფერს არ იტყვის!
შემდეგ მობსის დედინაცვლის წერილი წაიკითხა. ის წუხდა, რომ ბიჭს საჭმელი არ მოსწონდა.
თან მასწავლებელს სთხოვდა, მობსისთვის ჯოხი დაერტყა, ჭკუას ისწავლისო. სკვირსმა ეს
თხოვნა სიამოვნებით შეასრულა.
წაიკითხა მისტერ სკვირსმა წერილები. ზოგს ფული გამოუგზავნეს ნათესავებმა, ზოგს –
ტანსაცმელი, ქუდი ან სხვა ნივთები, მაგრამ კეთილი ცოლ-ქმარი მათ არაფერს არ აძლევდა:
ქუდი პატარა იყო, შარვალი – დიდი, მხოლოდ მათი შვილისთვის იყო ყველაფერი კარგი.
რამდენიმე გაკვეთილი კიდევ ჩაატარეს.
საღამოს ვახშამზე პური და ყველი ჰქონდათ.

ვ. სმაიკის წუხილი
ნიკოლასი ღუმელთან იჯდა. მას სძულდა ეს ჭუჭყიანი ოთახი, ეს საშინელი ცოლ-ქმარი, არ
მოსწონდა მოსწავლეების ცემა და დასჯა. ისიც ხომ მასწავლებლის თანაშემწე იყო. უკვე
საკუთარი თავიც კი სძულდა.
ნიკოლასმა დედას და დას თბილი წერილი მისწერა, მაგრამ არაფერს სწერდა დოთბოის-
ჰოლზე. ფიქრობდა, რამე კარგს გააკეთებდა მოსწავლეებისთვის.
უცებ სმაიკი დაინახა ღუმელთან. ის ჩუმად უყურებდა, სმაიკმაც დაინახა ნიკოლასი და უკან
გადახტა, თან კანკალებდა.



– ჩემი ნუ გეშინიათ, – თბილად უთხრა ახალგაზრდა ჯენტლმენმა, – გცივათ?
– ა-ა-რა.
– აბა, რატომ კანკალებთ?
– არ მცივა, აქ სულ სიცივეა.
ნიკოლასს ძალიან შეეცოდა:
– შე საცოდავო!
სმაიკმა ტირილი დაიწყო:
– ო, ღმერთო, ღმერთო! – და სახესთან ხელები მიიტანა.
– ჩუმად, – უთხრა ნიკოლასმა, – თქვენ უკვე დიდი ხართ, ნუ გეშინიათ!
– ღმერთო, ღმერთო, მეც პატარა ბიჭი ვიყავი, ამათზე პატარა... სად არიან ახლა ისინი?
– ვინ? – ჰკითხა ნიკოლასმა, – მიპასუხეთ!
– ჩემი მეგობრები... ბევრი ტანჯვა გამოვიარე.
– ყველაფერი კარგად იქნება, – დაამშვიდა ახალგაზრდამ.
– არა, მე არაფერი მეშველება.
მერე გაიხსენა ბიჭი, რომელიც აქ მოკვდა. ის ბავშვი იღიმებოდა და თავისიანებს ხედავდა.
– მე კი არავინ მყავს, არავინ გამიღიმებს, როცა მოვკვდები, – ტიროდა სმაიკი.
ზარი დაირეკა. ბიჭები ამ დროს იძინებდნენ. სმაიკს შეეშინდა და ჩუმად წავიდა.
შეწუხებული ნიკოლასი ბავშვების ჭუჭყიან საძინებელ ოთახში შევიდა.

გზაზე ბიჭი მიდიოდა
(ვოვა კიკილაშვილის მიხედვით)

ბიჭმა გაიღვიძა და მამის ფეხის ხმა გაიგონა. ფანჯარას შეხედა, მინაზე ყინულის ნახატები იყო.
– ეგეც შენ! – გაიგონა ეზოდან მამის ხმა.
– ხომ გითხარი, გუშინ საღამოთი რატომ არ ამოიტანე შეშა? იყავი ახლა ცივ ოთახში.
"რამდენჯერ მივხვდი საკუთარ შეცდომას!.. მაგრამ აი, ვზივარ ცხელ ღუმელთან, ვკითხულობ
საინტერესო წიგნს და ამ დროს გარეთ წვიმს, ეზოში გასვლა და შეშის მოტანა არ მინდა... ეჰ,
არა, არ შემიძლია... აი, დღეს მთელი კვირის შეშას ამოვიტან!" – გულმა კი უთხრა: "ამდენი
ადგილი სადაა სახლში? ყველგან შეშას ხომ არ დადებ?" – "კარგი, მაშინ ყოველ საღამოს
ამოვიტან!" – ამბობდა ბიჭი, გული კი ამბობდა: "რა ვიცი, რა ვიცი!"
– ავდგები! – გადაწყვიტა ბიჭმა და გაახსენდა, რომ ტანსაცმელი მეორე ოთახში იყო.
– უჰ, უჰ! – იატაკი ცივი იყო და ქუსლებით მივიდა სავარძელთან.
– კიდევ კარგი, ქუსლებზე არ მცივა!
ბიჭი კანკალებდა და იცვამდა ყველაფერს ერთად.
– ერთად გავიხადე და ერთად რატომ ვერ ჩავიცვამ? – ბრაზობდა იგი, – ოჰ, ეს მშობლები...
ყველაფერი იციან და გეუბნებიან:
"ჯერ შარვალი გაიხადე, მერე – სვიტრი, მერე – პერანგი... დილით მალე ჩაიცვამ"... ეჰ, რატომ
არ ვცხოვრობ აფრიკაში... არც ღუმელი გინდა იქ, არც პერანგი... იქნები ბანანის ქვეშ: მოწყვეტ
ბანანს, შეჭამ და ზღვაში იბანავებ...
– ჰა, აფრიკაზე ფიქრობ ხომ? იქ გინდა ცხოვრება? – გააღო მამამ კარი და შეშა შემოიტანა.



– ყველაფერს ბოლო წუთს აკეთებ ხომ? წიგნებიც მაგიდაზეა, ფეხსაცმელი არ გაწმინდე,
დადიხარ ჭუჭყიანი ფეხსაცმელებით. კაცის ფეხსაცმელი უნდა ბრწყინავდეს! ეჰ, რამდენ ხანს
ვიცოცხლებ მე, ამაზე ფიქრობ?
არა, მე ამაზე არ ვფიქრობ! მამაც და დედაც სულ ცოცხლობენ და ჩვენზე ზრუნავენ: ყიდულობენ
ტანსაცმელს, ფეხსაცმელს, მოაქვთ საჭმელი, სასმელი, დადიან ჩვენს სკოლაში, ეკითხებიან
მასწავლებლებს ჩვენს ამბებს...
ჰო, ყიდულობენ ფეხსაცმელს, მაგრამ? ჩემს მეგობარ სანდრიკას ახალი ჩინური კედები აქვს,
ჩემი კი ლიტვურია...
უცებ მამა მეუბნება:
– აჰა, შვიდი მანეთი! ხვალ წადი ბაზრობაზე და ჩინური კედები იყიდე!
"ვაჰ, ჩემს გულში იჯდა?" – გაუხარდა ბიჭს და იფიქრა, – "აი, ორშაბათ დილას მივალ სკოლაში
ახალი ჩინური კედებით, შევალ საკლასო ოთახში. თხუთმეტი მოსწავლე წამოხტება და
მეტყვის: " მშვიდობაში! მშვიდობაში!"
აიღო ბიჭმა ჩანთა და საუზმე: ცოტა ყველი, პური და ყურძენი.
– ეგაა შენი საუზმე? – შეეკითხა მამა.
– სადილამდე მეყოფა! – უპასუხა ბიჭმა და სკოლისკენ წავიდა.
სკოლის გზა ცხოვრების გზის ერთი ნაწილია: ხან ადვილი, ხან კი – მძიმე. დილით მძიმეა გზა
სახლიდან სკოლისაკენ, სკოლიდან სახლისაკენ კი – ადვილი.
გუშინ, ხუთშაბათს, ცუდი ამინდი იყო, წვიმდა... ხუთშაბათი ყველაზე ცუდი დღეა, შვიდი
გაკვეთილი გვაქვს, ბევრი დავალება და ცუდი მასწავლებლები. ყველაზე კარგი დღე
პარასკევია. ოთხი გაკვეთილი, თან მეორე დღეს შაბათია!
...ვფიქრობ ჩემს კლასელებზე. სოსოიას ყველაზე მდიდარი მამა ჰყავს, არითმეტიკას 25, 50,
100-მანეთიანებით სწავლობს, ჩვენ კი – ხურდა ფულებით. ჩვენ, 14 ბიჭი, დიდ დასვენებაზე
სკოლისბუფეტში თითო ფუნთუშას ვყიდულობთ. სოსოს კი ყოველდღე 25-მანეთიანი
მოაქვსმებუფეტესთან. ქალს ხურდა არა აქვს:
– ბანკის მოლარესთან წადი! – ეუბნება სოსოს.
ხშირად 25-მანეთიანის ხურდა არც მოლარეს არა აქვს და იცინის:
– სად ნახე ეს ძველი ფული?
გავიდა დრო... ყველა აქეთ-იქით წავიდა...
ახლა 50-50 წლის ვართ და ჩვენს სოფელში ხშირად ჩავდივართ. ცოტათი სხვანაირები ვართ,
სოსო კი, როგორიც იყო, ისეთია. არქიტექტურის ფაკულტეტი დაამთავრა, მაგრამ ახლა
მამამისივით ქარხნის დირექტორია. მასაც ქვევრში ბევრი ფული აქვს და ყოველ წელს ახალ
სახლს აშენებს თავის ეზოში.
აი, ასეთი იყო გზის ერთი პატარა ნაწილი, რომელსაც სკოლის რამდენიმე დღე ჰქვია. ის სხვა
გზაა, არც ერთი კილომეტრია, არც ორი... ესაა ჩვენი ბავშვობა, სკოლა, თამაში და
ლამაზიმოგონებები.

2. ო ჯ ა ხ ი
მე ახლა ბედნიერი კაცი ვარ
(გურამ რჩეულიშვილის მიხედვით)



ა.ჩემი ოჯახი
ახლა მე ოცდახუთი წლის ვარ, ჩემი გვარია – ჯანდიერი, სახელი – ვაჟა; მყავს ოთხი წლით
უმცროსი ცოლი, კრავაი. დედაჩემი, ქეთო, ორმოცდახუთი წლისაა, ხოლო მამა, ლეო –
ორმოცდარვის. ჩემი შვილი, პატარა ვამეხი, სამი წლისაა. ბავშვი ყველაფერში
ძალიან ნიჭიერია. მაგალითად, ამბობს, დედა უფრო მიყვარს, ვიდრე მამა... იცის ოთხი ლექსი;
ამბობს რამდენიმე სიტყვას: "დედა", "მამა ვაჟა", "ბებო ქეთო" და "პაპა ლევან". იმიტომ, რომ
ყველაზე ძალიან ჩვენ ვუყვარვართ!..
ვამეხის ბებო ქეთო ჩემი დედაა. ვამეხმა რამდენიმე სიტყვა თქვა და დედაჩემს ბებო დაუძახა.
– ბებოოო, ბებოოო, არ მინდააა, მინდააა.
ახლა დედას ყველა ბებოს ვეძახით, ბაბუა ლევანიც კი.
დედაჩემიც თავის დედამთილს ბებოს ეძახდა:
– ბებო საშა და ბებო საშა.
ბებოს კი ეცვა შავი ტანსაცმელი და დადიოდა მოხრილი.
"საკრამენტო", – ეუბნებოდა ბრაზით შვილიშვილებს.
ბებოს ჩემ გარდა კიდევ ცხრა შვილიშვილი ჰყავდა. მას ყველა ძალიან უყვარდა.
პაპა ცუდად მახსოვს. პაპა ორი წელი სიღნაღში მუშაობდა, ჩვენც წელიწადში რამდენიმე თვე
მასთან ვიყავით; იქ დავჯექი ვირზე პირველად. მაშინ ძალიან მინდოდა საკუთარი ვირი; მის
მერე ძალიან არ შევიცვალე: მხოლოდ ახლა საკუთარი მანქანა მინდა! მაგრამ ჩემი ოცნება არ
ასრულდა.

ბ. ომი
ერთხელ თელავში დედა თმას მვარცხნიდა, მე კი ვტიროდი. კიბეზე ნელა ამოვიდა ჩვენი
ნათესავი ქალი, დაჯდა მაგიდასთან და რაღაცას ყვებოდა. მამაც და დედაც უსმენდნენ. მე
ჩქარა ჩავედი კიბეზე, ეზოში სირბილი დავიწყე. არავინ არ მეძახდა და მომწყინდა. ავედი ისევ
აივანზე. დედას შეშინებული სახე ჰქონდა, მამას კი გაზეთი გვერდით ედო.
– მაშ, მართალია? – შეეკითხა მამა.
– ჰო, ლევან, ახლა გავიგე, – უპასუხა სტუმარმა.
– გაზეთში რომ არაფერია?
– ალბათ დღეს იქნება.
მე ჩუმად ვიჯექი. მერე დედამ მუხლებზე დამისვა.
– მაშ დაიწყო ომი, – თქვა მამამ.
– დაიწყო, დაიწყო, – უპასუხა ნათესავმა.
უცებ მეგობრების ხმა მომესმა:
– ვაჟა! ვაჟა! ჩქარა, ჩქარა!
მე უფროსებს შევხედე და ბიჭებს დავუძახე:
– რა გინდათ?
– ჩქარა, ომობანა ვითამაშოთ!
– რატომ? ჯერ ხომ საღამო არ არის? – გამიკვირდა მე, ომობანას საღამოს ვთამაშობდით.
– რას ამბობ, ჩქარა, ომია! ნამდვილი ომი!
აივანზე მურაზი ამოვარდა, ხელი მომკიდა:
– ადე, ბიჭო, მამაჩემი ომში მიდის, ჩვენც წავიდეთ.



დედაჩემმა მურაზს თავზე ხელი გადაუსვა და სახლში გაუშვა .
– დიდი უბედურებაა, – თქვა მამამ.
– ჰო, ძალიან დიდი, – თქვა დედამ.
ცოტა ხნის შემდეგ მამა ნათესავ ქალთან ერთად ქალაქის ცენტრში წავიდა. მე კი ადრე
დამაძინეს.
გადიოდა დრო.
იმ დღის შემდეგ ყველგან, ყოველთვის ომზე ლაპარაკობდა ხალხი. მამა ჯარში არ წაიყვანეს,
მაგრამ ორივე ბიძა იქ იყო. ბებიაჩემს ძალიან ბევრი საქმე ჰქონდა. თბილისიდან თელავში
ჩამოვიდნენ ჩვენი ნათესავები. ბებო ხან რეცხავდა, ხან სადილს აკეთებდა. ყოველ საღამოს
ბებო კარგ ამბებს გვიყვებოდა, თან ჭურჭელს რეცხავდა.

გ. პაპა ლევანი
გადიოდა დრო. ჩვენ თბილისში ვცხოვრობდით. მე მქონდა წითელა და მაღალი ტემპერატურა.
ბებო ჩამოვიდა. ის ჩუმად ტიროდა. მერე ჩვენს სახლში ხალხი მოდიოდა. მამა არ ჩანდა. მესამე
დღეს ტირილის ხმა გავიგონე. მერე კიბეზე რაღაცა ჩაიტანეს. ხალხით გაივსო ჩვენი სახლი; მე
სიცხემ ამიწია. მეორე დღეს ქუჩაც აივსო ხალხით.
ჩემს საწოლთან დეიდა იჯდა.
– ქეთო! – ჩუმი ხმით დაუძახა თავის დას.
– რა, ნათელა?
– ვანახოთ ბავშვს?
– რად უნდა. სიცხე აქვს.
– ვანახოთ, გაიზრდება და ჩვენზე იქნება ნაწყენი.
დედამ ხელები აიფარა თვალებზე და მეორე ოთახში გავიდა. მახსოვს, დეიდამ
საბანში გამახვია.
– ახლა შენ ბავშვი აღარ ხარ, – ჩუმად მითხრა.
მე ვერაფერი გავიგე.
– ვაჟა, პაპაშენი აღარ არის.
ხელში აყვანილი გამიყვანა. ოთახში ბევრი ხალხი ისხდა, ზოგიც იდგა. მერე დავინახე პაპაჩემი,
რომელიც უმოძრაოდ იწვა კუბოში. ჩემთან ბებო მოვიდა და მაკოცა, იმ ღამეს სიცხემ კიდევ
უფრო ამიწია. მეორე დღეს სახლი დაცარიელდა . მხოლოდ ბებო იჯდა ჩემთან და მიყვებოდა
ზღაპარს.

დ. ომი დამთავრდა
გადიოდა დრო.
ომის წლები სოფელში გავატარე. როცა ომი დამთავრდა, უკვე თბილისში ვიყავით.
ერთხელ მეზობლის ფანჯარა ჩავამტვრიე და დედამ დამსაჯა. მაშინ გაიგო ხალხმა ომის
დამთავრების ამბავი. მეზობელმა დამალული ბურთი მომცა და მითხრა:
– მოდი, ნამცხვარს გაჭმევ! თუ გინდა, კიდევ ჩაამტვრიე ორი ფანჯარა...

ე. სკოლის წლები
გადიოდა წლები.



ბებო გაზაფხულზე მიდიოდა კახეთში, ჩვენ – ზაფხულში. შემოდგომაზე ხილს გვიგზავნიდა და
ზამთარში ისიც ჩამოდიოდა.
ბებოს ჩამოსვლა ყველასთვის დღესასწაული იყო.
ერთხელ ქუჩაში გოგონებთან ერთად მოვდიოდი. უცებ დავინახე, რომ ბებო მიყურებდა და
გავწითლდი. როცა ოთახში შევედი, ბებომ მითხრა:
– "საკრამენტო"! – და ღიმილით გადამისვა თავზე ხელი, მერე გაიხსენა თავისი გათხოვების
ამბავი:
– ლამაზი არ ვიყავი და მიკვირს, პაპაშენმა როგორ წამიყვანა...
გადიოდა დრო. ვცხოვრობდი ბედნიერად. მყავდა დედა, მამა და ბებო. ასე ვცხოვრობდით
დიდხანს. კვირაში ორჯერ დედას იბარებდნენ სკოლაში, ორ კვირაში ერთხელ – მამას,
იშვიათად – ბებოს ძმა გიორგისაც იბარებდნენ.
გავიდა დრო. ჩვენს კლასში უკვე გოგოებზე ვლაპარაკობდით. ჯერ დიდების სიყვარულზე
ვსაუბრობდით, მერე მეზობელ სტუდენტებზე, ბოლოს – საკუთარ გოგოებზეც. რამდენიმე ბიჭი
ჩვენი კლასიდან შაბათ-კვირას ვიღაც გოგოებთან ერთად მიდიოდა კინოში. მე არავინ
მომწონდა მაშინ და ამით ვამაყობდი.
გადიოდა დრო. მე ვიზრდებოდი. ოჯახში ყველაფერი ისევ ისე იყო.
ბიჭები უკვე ხშირად ლაპარაკობდნენ ქალებზე. მეც მომეწონა ვიღაც გოგო, ველაპარაკებოდი,
მაგრამ მამამ სანადიროდ წამიყვანა და მისი არსებობა დამავიწყდა .

ვ. ახალი ცხოვრება
დრო კი გადიოდა.
მე გავიზარდე.
მალე წვერის პარსვა დავიწყე.
დავამთავრე სკოლა.
შევედი ინსტიტუტში.
დაიწყო ახალი ცხოვრება. სახლში გვიან ვბრუნდებოდი.
ახლა ისე ხშირად აღარ მკოცნიდნენ ნათესავები. სახლისთვისაც უცხო გავხდი, იქ ისევ
ბავშვივით მიყურებდნენ და ეს არ მომწონდა. ბიჭებში მთელი დღე ისმოდა: გუშინ ამდენი არაყი
დავლიე, ამდენი ლუდი, ამდენი ღვინო; სახლში ცოტას ვკითხულობდი. სუფრაზე კი ბევრს
ვლაპარაკობდი ლექსებზე, მოთხრობებზე.

ზ. მტკვარი ახლოა
აი, ახლა კი მართლა წავიდა დრო.
პირველი კურსი ისე გავიდა, ვერ გავიგე.
უფრო მეტს ვკითხულობდი.
მომწონდა ბაირონი, ლერმონტოვი, ვაჟა-ფშაველა, მერე – მაიაკოვსკი, ესენინი.
მინდოდა ღვინო, ლექსები... ზოგჯერ – გოგოებიც.
ღვინის დალევის მერე ვიმეორებდი ესენინის "ხულიგანის სიყვარულს"... და აქ ჩემს ცხოვრებაში
შემოვიდა ტიციან ტაბიძე...
ერთხელ ძალიან ბევრი დავლიე. ვიღაც გიტარაზე უკრავდა. გამახსენდა ბაირონის ცხოვრება,
მერე ვიღაცამ ლექსი დაიწყო ესენინზე. ვფიქრობდი: "ესენინმაც ხომ თავი მოიკლა,



მაიაკოვსკიმაც". ჭიქა ავიღე და ღვინო შევისხი სახეში. "იმათ მოიკლეს, იმათ, მე რა ვარ, მე რა
ვარ...მე, მე წერა კი არა, კითხვაც არ შემიძლია...".
კიდევ დავლიეთ არაყი. მე ნელა ავდექი. გარეთ გამოვედი. მტკვარზე პირველი სხივი
ანათებდა. ნელა მივედი წყალთან და შევედი.
როცა აზრზე მოვედი, საწოლში ვიწექი. არავინ იყო. მეორე ოთახიდან ვიღაცის ხმა ისმოდა:
– ვა, დალია, სად წავიდა, რა უნდოდა, ვა?
კარში ვიღაცის დიდი თავი გამოჩნდა, უცებ ვიცანი მედუქნე და ყველაფერი გამახსენდა.

თ. სიცოცხლე მინდა
დრო მიდიოდა.
სიკვდილზე აღარ ვფიქრობდი.
მიხაროდა, რომ მყავდა დედა, მამა და ბებო, რომლებსაც მე ვუყვარდი. მათთვის ღირდა ეს
სიცოცხლე. ბებო მალე ოთხმოცი წლის იქნებოდა და ეს საუკეთესო მაგალითი იყო ჩემთვის.
ჯერ ჩემგან სიკვდილი შორს იყო.
მინდოდა სიცოცხლე.
ღვინოს იშვიათად ვსვამდი. მერე ისევ დავიწყე... ოჯახი ისევ მოწყენილი იყო. მაშინ ღვინომ
მოიტანა სულელური აზრები თავის მოკვლაზე, ახლა ღვინით დავივიწყე ეს აზრები. არ
ვფიქრობდი სიკვდილზე. მყავდა დედა, მამა, ბებო, ცუდზე ფიქრის დრო არ მქონდა. დავიწყე
გოგოებთან სიარული, მაგრამ ვიცოდი, რომ ცოლი არ მინდოდა, მხოლოდ დროს ვატარებდი.
ერთხელ ოჯახმა სადილის დროს დამიწყო ლაპარაკი.
– ვაჟა, – მითხრა ბებომ, – ახლა უკვე მეორე კურსს ამთავრებ.
– ჰო, – ვთქვი მე.
– რატომ სვამ ამდენს, ბიჭო?
– მთელი დღე სახლში არა ხარ.
– თქვი, რა ხდება? – მეკითხებოდნენ ისინი.
– ნამდვილად უყვარს ვინმე, – თქვა ბებომ.
– ჰო, ჰო, მართალია, – თქვა ბებომ.
– არა, ბებო, – ვამბობდი მე, – არავინ არ მიყვარს, არც ცოლი მინდა.
ამ დროს ზარი დარეკეს, ოთახში პაპა გიორგი შემოვიდა, ახალი პოლიტიკური ამბები
შემოიტანა. ამ თემაზე ლაპარაკი შეწყდა. მე კი კარგად ვიცოდი, ცოლი არ მინდოდა.

ი. პაპა გიორგი
დრო კი გადიოდა. ახლა უკვე ძალიან სწრაფად.
მეორე კურსს ვამთავრებდი .
მახსოვს:
სამი დღე წვიმდა. პირველ მაისს კარგი ამინდი იყო. დილით გრილოდა. შუადღისთვის
ქალაქშიდაცხა. მზეზე დგომა აღარ შეიძლებოდა.
დაღამდა.
ზარმა სამჯერ დარეკა.
ოთახში აღელვებული შემოვიდა ნათესავი:
– გიორგის პულსი გაუჩერდა, – თქვა მან.



დედა და მამა სწრაფად ავიდნენ ზევით. სახლში მე დავრჩი. ცოტა ხნის შემდეგ დედა მოვიდა
ტირილით და თქვა:
– პაპა გიორგი აღარ არის.
ნელა მოვიდა ჩემთან, ტიროდა. მეც ვტიროდი.
სასწრაფოდ გავგზავნეთ დეპეშა ბებოსთან.
იმ ღამეს ვერ დავიძინე. ბებოს ძმის სიკვდილი ჩემთვის ძნელი იყო. ჩემს ცხოვრებაში რაღაცა
ახალი და საშინელი შემოვიდა, ვერ ვისვენებდი. მეორე დღეს ბებოს დავხვდი... ცრემლს
მალავდა ...
ერთი კვირის შემდეგ ბებო ისევ თელავში წავიდა. უფრო შემიყვარდა ჩემი კარგი ბებო.
ვიფიქრე: "ჩემი ცოლი მას უნდა ჰგავდეს". მერე ვიფიქრე: მე ხომ ცოლი არ მინდა! წავიდა ბებო.
თვე-ნახევრის შემდეგ ჩვენც წავალთ.
მე უფრო კარგად ვმეცადინეობდი. ცოტას ვსვამდი. გვიან ღამემდე ვმუშაობდი და დრო
გადიოდა.

კ. ჩემი ბებო
მე გამოცდები ჩავაბარე.
იმ ზაფხულს თელავში ვიყავით. შემოდგომაზე ჩვენ წამოვედით. ბებომ ხილი გამოგვიგზავნა
ყველას. მალე ისიც ჩამოვიდოდა.
ერთხელ გვიან დავიძინე. ვფიქრობდი ბებიაჩემზე, რა ძლიერი ქალი იყო. დილით ადრე
ვიღაცამ დარეკა ზარი.
– ადექით, ადექით, ალბათ, ბებო ჩამოვიდა, – ვთქვი მე. საბანი ავიღე და ჩქარა ავდექი.
რადიოში იყო რაღაც და ვიცინოდი, ოთახში ნელა შემოვიდა დედა. ვერაფერს ამბობდა,
ტიროდა.
– ბებო, – თქვა მხოლოდ.
ჩქარა მივედი ჩემს საწოლთან, თავზე საბანი დავიხურე, ზევიდან – ბალიში ავტირდი. "ბებო...
ბებო", მესმოდა ხმები. თითქოს ჩემთან მოვიდა და ნაზად მელაპარაკებოდა. ახლა უკვე
ხმამაღლა ვტიროდი: "ბებო მოკვდა, ბებო მოკვდა, ბებო, ბებო, ბებო აღარ არის" გავიფიქრე.
ბებო სხვასთან არასოდეს ტიროდა, მაგრამ ვტიროდი მთელი ხმით. არავინ მაჩუმებდა. ყველა
ხმამაღლა ტიროდა.
მეორე დღეს ჩამოასვენეს.
დედა ძალიან სუსტად იყო და მე დამყავდა საფლავზე. დიდხანს ვრჩებოდით იქ. დედა
ყვავილებს რგავდა, მე ვეხმარებოდი. მერე ვისხედით ჩუმად.

ლ. შავი ფიქრები
აცივდა.
ახლა შინ ვისხედით. მე გარეთ აღარ დავდიოდი, არ ვსვამდი. სადილზე ჩუმად ვიყავით დედა,
მამა და მე. ბებო აღარ იყო. ვუყურებდი ბებოს ადგილს და ვფიქრობდი, რომ ის მოკვდა, აღარ
არის. ვათვალიერებდი ბებოს სურათებს. ჩემი კეთილი და საყვარელი ბებო არ იყო!
ვფიქრობდი, რომ ისევ თელავში ცხოვრობდა. არავის ნახვა არ მინდოდა. სახლში დავრჩით –
დედა, მამა და მე.



მ. ლამაზი გოგონა
მზიანი დღე იყო. მე ფანჯარასთან ვიდექი და სიგარეტს ვეწეოდი.
– დღეს კარგი ამინდი იქნება, – ვთქვი ჩემთვის.
– კარგი კი არა, – დედამ შავი ღრუბლები დაინახა. მალე ისევ აცივდა.
პირდაპირ ეზოდან ლამაზი გოგონა გამოვიდა, სტუმრად იყო.
– ვინ არის? – ვიკითხე მე.
– ანდრონიკაშვილია.
– აქ ცხოვრობენ?
– ჰო, ახალი მეზობლები არიან.
მეზობელი სარკესთან მივიდა, თმა გაისწორა.
– რა ჰქვია?
– არ ვიცი, ვაჟა.
– ლეილა, ლეილა! – ეძახდნენ გოგონას მოპირდაპირე სახლიდან. ეზოდან ლამაზი,
თეთრთმიანი ქალი გამოვიდა. მან გოგონას რვეული მისცა.
გოგონამ აკოცა დედას. მერე სწრაფად წავიდა...
სავარძელში ჩავჯექი.
"ანდრონიკაშვილი ლეილა, ლეილა ანდრონიკაშვილი", – ვიმეორებდი ჩემთვის. მივედი
ფანჯარასთან. დიდხანს ვიყურებოდი მეორე ეზოსკენ, ვიმეორებდი: "ლეილა, ლეილა", მერე
რატომღაც ეს სახელი არ მომეწონა. "მე კრავაის დავუძახებ, – ვიფიქრე, – კრავაი კარგი
სახელია, "კრავაი ანდრონიკაშვილი, კრავაი".
– დედა, – ვთქვი სადილის შემდეგ, – მე გავალ.
– კარგი, შვილო, ოღონდ გვიან ნუ მოხვალ, – დედას ცოტა გაუხარდა, რომ გარეთ გავდიოდი.
ციოდა... ნელი ნაბიჯებით მივყვებოდი ჩვენს ქუჩას. "ნეტა ბიჭები სად არიან", – გავიფიქრე.
რუსთაველის ქუჩაზე გავედი.
– სადა ხარ, ბიჭო?
– სად დაიკარგე?
– რა მოხდა, ვისი ბებო არ კვდება?..
– კარგი ერთი.
ბიჭები იღიმებოდნენ.
– ასე უნდა, ვაჟა?
– მოკითხვა გადაეცი დედას!
– მოდი ჩვენთან სტუმრად...– მეუბნებოდნენ გოგონები.
...სიამოვნებას ვგრძნობდი. თან სულ კრავაის თვალებს ვხედავდი.
მეორე დღეს ისევ დავინახე "კრავაი".
– ვაჟა, ახალი მეზობელი ჩემი მეგობარია, იცი? – თქვა დედამ სადილზე.
– ვინ? – მე ჩუმად დავდე ხორცი უკან ტაფაზე.
– ნუცია ანდრონიკაშვილი. ერთად ვსწავლობდით ქუთაისში. მშვენიერი ბავშვი ჰყავს, სულ
დედას ჰგავს. არ ვიცოდი, თუ ასე დიდი შვილი ჰყავდა.
მე გავწითლდი, მერე ჭიქა ავიღე და წყლისთვის გავედი.

ნ. ოჯახი გაიზარდა



დრო კი გადიოდა.
დავამთავრე მესამე კურსი.
ვიყავით სახლში დედა, მამა და მე.
დრო კი ისევ გადიოდა.
გადავედი მეოთხე კურსზე.
ახლა ჩვენი ოჯახი გაიზარდა.
მე ცოლი მოვიყვანე: დედას სკოლის მეგობრის შვილი, ჩემზე ოთხი წლით უმცროსი კრავაი
ანდრონიკაშვილი.
ახლა სახლში ვიყავით კრავაი, დედა, მამა და მე.

ო. პატარა ვამეხი
დრო გადიოდა.
მალე ბავშვიც გაჩნდა, იზრდებოდა.
პატარას ვამეხი ჰქვია, ეს სახელი დიდი ხანია მომწონდა.
ახლა სახლში ვიყავით: ვამეხი, კრავაი, დედა, მამა და მე. ბავშვმა სიარული დაიწყო, უკვე ცოტ-
ცოტას ლაპარაკობდა და ჩემს დედას "ბებო ქეთო" დაუძახა. მალე ჩვენც ასე ვეძახდით. "ბებო"
და "ბებო" – ისმოდა მთელი დღე სახლში. ბებოც არ ისვენებდა: რეცხავდა, კერავდა,
შვილიშვილს ამბებს უყვებოდა.
ჩემს ცოლს ყველა კრავაის ეძახდა.
ახლა მე ოჯახის კაცი ვარ: მყავს დედა, მამა, ცოლი კრავაი და ვამეხი, სამი წლის ვაჟი. დილით
სამსახურში მივდივარ, სადილობისას ვბრუნდები. "ბებო" ათას საქმეს აკეთებს. ჩემთვის დიდი
სიამოვნებაა, რომ დედას ბებოს ვეძახი.
ღამე ყველანი ბავშვს ვეფერებით და მერე ვიძინებთ. ბავშვი კი ხან ტირის, ხან იცინის და ესაა
მისი "ჭკუა". ჩვენ – დედა, მამა, ჩემი ცოლი კრავაი და მე – ძალიან ვამაყობთ პატარა ვამეხით.
ჩვენს ოჯახში ისევ სამი თაობაა.
მე ახლა ბედნიერი კაცი ვარ.

ბებიას წერილი ქალაქში შვილიშვილებს
(რევაზ ინანიშვილის მიხედვით0

ჩემო დათუნა და მზია, ბებო გენაცვალოთ თქვენ! სადა ხართ, შვილებო, რატომ არ
ჩამოდიხართ, ძალიან მენატრებით. აქ ყველაფერი მწიფეა: მსხალიც ბევრია, ქლიავიც,
ყვითელი ატამიც, თხილიც არის. ჩირის გაკეთება შეიძლება, მაგრამ ადგილი არაა. თან შარშან
რაც გავაკეთე, ისიც არის ჯერ. ხეზე უნდა დაკრეფა და ვინ დაკრეფს? მთელ ჩვენს უბანში სულ
მოხუცები ვართ. ფეფელა, ნიკა ძია, აირუმი, ნატაშა, ალექსანდრე, მისი ცოლი ნინა, დარეჯანი
და მე. ჩვენც დავინახავთ ერთმანეთს და დავიწყებთ: "შენთან არავინ ჩამოვიდა, დარეჯან?"
"შენებისა ხომ არაფერი იცი, ელისაბედ?" არაფერს ვამბობთ, მაგრამ მერე ჩუმად ვტირით.
გუშინ ღამით დიდი წვიმა იყო, ქარი, ჭექა-ქუხილი, ცოტა სეტყვაც... დილით ბაღში გავედი და
რას ვხედავ: მთელი მსხალი მიწაზეა, მწვანე ბალახში... ავიღე ერთი, მერე მეორე, მესამე...
მაგრამ ვიფიქრე, ვისთვის მინდა. მე ერთ მსხალს თუ შევჭამ მთელ დღეს. მეზობლებს ჩემზე



მეტი აქვთ... ჩავჯექი ბალახებში და დავიწყე ტირილი. რისთვის იმუშავა ამდენი ამ ბაღში
თქვენმა პაპამ?
მერე მურა ჩუმად მოვიდა ახლოს. მარტო ეს მყავს მეგობარი, მას ველაპარაკები. მოხუცია უკვე,
შავი ცხვირი ახლა სულ თეთრი აქვს...
ჩვენს კატას თავისი საქმე აქვს. ოთხი კნუტი ჰყავს. მათ ოდნავ წითელი და ჭრელი თვალები
აქვთ... დადის ახლა ეს ოთხი კნუტი. სახელები არა აქვთ, ჩამოდით და თქვენ დაარქვით.
თქვენმა ინდაურმა ფეხი მოიტეხა ღობეზე, შევუხვიე მაგრად და უკვე არ სტკივა. ცოტაკოჭლობს.
დილით ადრე ისმის მამლების და მერცხლების ხმა...
თაფლი ამოვიღეთ, თორმეტი კილო იქნება. ყურძენიც მწიფეა. ღამით
რაღაც ფრინველი მოდის ხოლმე, კაკალზე ზის და მთელი ღამე მისი ხმა მესმის, ვერ ვიძინებ
და ვუსმენ.
ჩამოდით, შვილებო, გამახარეთ ... თქვენთვისაც დიდი სიხარული იქნება. სოფლის ჰაერი არ
ჯობია ქალაქის ჰაერს? მანდ არაფრის ჭამა არ შეიძლება.
ჩამოდით, შვილებო, მამასა და დედას თუ დრო არა აქვთ, თქვენ ჩამოდით. ყველაფერი გვაქვს,
ბებო გენაცვალოთ თქვენ! სულ ახალ-ახალი კარაქი გექნებათ, ნინა დეიდას მეორე
ძროხასაც ხბო ჰყავს. კვერცხებსაც დებენ ჩვენი ქათმები. წიწილებიც დაიზარდნენ. ჩამოდით,
შვილებო, ბავშვების ფეხი უნდა ჩვენს ეზოსაც, თორემ ყველგან ბალახი ამოვა.

3.მეგობრობა და სიყვარული
იავნანამ რა ქნა?
(იაკობ გოგებაშვილის მიხედვით)

ა. ბედნიერი ოჯახი
თბილისიდან აღმოსავლეთით იყო ერთი დიდი და ლამაზი სოფელი – ვაშლოვანი. სოფელში
იყო ვენახები, ტყე, მთა და ყინულივით ცივი წყარო.
ტყის ახლოს იდგა მშვენიერი ორსართულიანი სასახლე. იქ ცხოვრობდა მდიდარი და
კეთილითავადი ზურაბ ქართველაძე. მას ძალიან კარგი ცოლი ჰყავდა, სახელად მაგდანი. ის
ეხმარებოდა ყველა ავადმყოფს, ღარიბსა და ობოლს. მას ჰქონდა კარგი ხმა და მისი სიმღერა
ყველას მოსწონდა.
ზურაბს და მაგდანს ჰყავდათ ერთადერთი შვილი ქეთო. ქეთო იყო სამი წლის ლამაზი და
მხიარული ბავშვი. პატარა გოგონას ძალიან უყვარდა დედის სიმღერა და ხშირად უსმენდა მას.
ზურაბისა და მაგდანისათვის ერთადაერთი შვილი ყველაზე ძვირფასი იყო.

ბ. ლეკები კახეთში
კახეთში მაშინ ხშირად დადიოდნენ ლეკები. ისინი აქ ვაჭრობდნენ.
დაღესტანსა და საქართველოს შორის დიდი მეგობრობა იყო, მაგრამ ზოგიერთი ლეკი ცუდად
იქცეოდა...
ერთხელ ვაშლოვანში სავაჭროდ ორი ღარიბი ლეკი ჩამოვიდა. ერთმა უთხრა მეორეს:
– ზურაბ ქართველაძე ხომ ძალიან მდიდარია?
– ჰო, მდიდარია, მაგრამ მერე რა? – უპასუხა მან.
– მას ხომ ძალიან უყვარს თავისი შვილი?



– უყვარს, მერე?
– ჩვენ იმ ბავშვს ჩუმად წავიყვანთ დაღესტანში. ქართველაძე ბევრ ფულს გადაიხდის, მას
შვილი ძალიან უყვარს!
ასე მოიფიქრა ორმა ლეკმა.

გ. ქეთოს მოტაცება
ერთხელ პატარა ქეთო და ძიძა ტყესთან სეირნობდნენ. ბავშვმა ხის ქვეშ ჩიტი დაინახა და იქით
გაიქცა. ჩიტი გაფრინდა. ქეთოც მისდევდა. ქეთო შორს წავიდა ტყეში, ძიძაც იქვე იყო. უცებ
გამოჩნდა ერთი ლეკი, ქეთო ხელში აიყვანა და გაიქცა. მეორე ლეკმა თავში
რაღაც ჩაარტყა. ქეთოს ძიძას და ქალი მიწაზე დაეცა. ძიძა გონს რომ მოვიდა, სახლში გაიქცა
და ბავშვის მშობლებს უამბო, როგორ წაიყვანეს ლეკებმა ქეთო.
სულ მალე ქართველაძეების სახლის წინ ოცამდე ვაჟკაცი მოვიდა. ისინი ზურაბ
ქართველაძესთან ერთად ცხენებით წავიდნენ და ქეთოს ეძებდნენ.

დ. ქეთოს მდიდარი ლეკი ყიდულობს
ბავშვი დაღესტანში წაიყვანეს. იქ ერთ სოფელში ცხოვრობდა მდიდარი ლეკი. მისი ცოლი ნაზი
და კეთილი ქალი იყო. ცოლ-ქმარს შვილი არ ჰყავდა. მათ უნდოდათ ბავშვის შვილად აყვანა.
იმ ქურდებმა ქეთო მიუყვანეს მათ, მაგრამ სიმართლე არ უთხრეს:
– ეს ბავშვი ტყეში ვნახეთ და წამოვიყვანეთ.
ცოლ-ქმარს ბავშვი მაშინვე შეუყვარდა. ქალმა ჰკითხა ლეკებს:
– რამდენი გინდათ ფული ამ ბავშვის ნაცვლად?
– არაფერი, ქალბატონო, ჩვენი საჩუქარი იყოს, – უთხრეს ლეკებმა.
მდიდარმა კაცმა მათ მაინც ბევრი ოქრო აჩუქა. მისი ცოლი ძალიან გახარებული იყო და ქეთო
გულში ჩაიკრა. ლეკებმა მადლობა გადაუხადეს და წავიდნენ.

ე. ქეთო დაღესტანში
პირველად ქეთო ხშირად ტიროდა, მერე კი ყველაფერი დაავიწყდა. მალე ლეკური ენაც
კარგად ისწავლა და ქართული აღარ ახსოვდა.
ზურაბი მთელ დაღესტანში ეძებდა თავის შვილს, მაგრამ ვერ იპოვა. დიდი ხნის შემდეგ
ნაცნობმა ლეკმა უთხრა:
– ერთ მდიდარ კაცს ჰყავს შენი გოგონა და საკუთარი შვილივით ზრდის.
ზურაბმა ამ კაცს შეუთვალა:
– ეგ გოგონა ჩემი შვილია, ის მომტაცეს. დამიბრუნეთ და რასაც მთხოვთ, მოგცემთ.
დაღესტნელმა კაცმა უარი თქვა:
– ვერ მოგცემთ გოგონას, მეც და ჩემს ცოლსაც ეს ბავშვი ყველაზე მეტად გვიყვარს, მასაც
ძლიერ ვუყვარვართ. თქვენ შესახებ ყველაფერი დაავიწყდა.
ქეთო სულ სახლში ჰყავდათ. ის მარტო არსად არ დადიოდა.

ვ. ქეთოს დაბრუნება
გავიდა ათი წელი ქეთოს მოტაცებიდან. ზურაბი ათი ვაჟკაცით ჩუმად მივიდა იმ სოფელში. მას
გაზა ლეკმა მეგობარმა ასწავლა.



ქეთო ყოველ დილით თავის მეგობართან დადიოდა. შორიდან გამოჩნდა გოგონა. მას
ლეკური ტანსაცმელი ეცვა... მამას ძალიან გაუხარდა ქეთოს დანახვა. გოგონა შეშინდა.
– ნუ გეშინია, შვილო, შენი მამა ვარ. მოვედი და დედასთან წაგიყვან, - უთხრა ზურაბმა შვილს
და ტყისკენ გაიტაცა.
ეს ამბავი გაიგო ქეთოს მამობილმა, დაედევნა, მაგრამ ბავშვი ვერ დაიბრუნა.

ზ. ქეთოს დარდი
გოგონა ძალიან დარდობდა, სულ ტიროდა, ღამე არ ეძინა, საჭმელს არ ჭამდა. დედ-მამა
თავისიმტერი ეგონა.
მაგდანი ეუბნებოდა:
– შენი დედა ვარ, შვილო! ესეც შენი მამაა. აი, სახლი. აქ დაიბადე და დადიოდი პატარა. აი, შენი
საყვარელი სათამაშოები...
მაგრამ ქეთო არც უსმენდა, სულ ტიროდა და ტიროდა.
დედამ სარკის წინ დააყენა, ქართული ტანსაცმელი ჩააცვა, მაგრამ ქეთომ ვერაფერი ვერ
გაიხსენა. ის ქართულ საუბარსაც ვერ იგებდა.

თ. იავნანამ რა ქნა?!
გავიდა აპრილი, დადგა მაისი. მაგდანი ჩაფიქრებული იყო და უცებ თავისთვის დაიწყო იავნანას
სიმღერა. ქეთოს დაკარგვის შემდეგ ის არ მღეროდა. მაგდანი ფანჯარასთან იჯდა, ქეთო კი –
პატარა ტახტზე, ოთახის კუთხეში. მაგდანი ჯერ დაბალი ხმით მღეროდა, მერე ხმამაღლა
გააგრძელა.
ქეთო უსმენდა და რაღაც ახსენდებოდა. უცებ წამოხტა ტახტიდან და დაიძახა:
– დედა, დედა! – მერე მაგდანს მოეხვია და დაუწყო კოცნა მალე ზურაბი შემოვიდა. ქეთო ახლა
მამას მოეხვია. მოშორდა სარკეს, შეირბინა მეორე ოთახში, ყუთიდან ამოიღო თავისი ახალი
ქართული ტანსაცმელი და ჩაიცვა. თოჯინებსაც მიეფერა.
ერთმა მოგონებამ მეორე გამოიწვია; მეორემ – მესამე, მესამემ – მეოთხე... ნელ-ნელა
ქართულად ლაპარაკიც დაიწყო.
სოფელში ყველას გაუხარდა ეს ამბავი.

ი. ქეთო ბედნიერი ქალია
გავიდა დრო. ქეთოს თავისი დედობილ-მამობილის ნახვა ძალიან უნდოდა.
დედამ უთხრა:
— რთველში მოვიწვიოთ შენი დედობილ-მამობილი.
მართლაც, დედობილი და მამობილი შემოდგომაზე ჩავიდნენ რთველში. ისინი ძალიან
დამეგობრდნენ და ხშირად იყვნენ ერთად.
ქეთო გათხოვდა ერთ კარგ ქართველ ვაჟკაცზე, მას ძალიან უყვარდა ქართველებიც და
ლეკებიც, საქართველოც და დაღესტანიც.

ნიკო ფიროსმანი და მსახიობი მარგარიტა

1909 წლის მარტში აფიშები გამოჩნდა თბილისში: "ყურადღება, ყურადღება! თეატრი "ბელ ვიუ".
მარგარიტა დე სევრის მხოლოდ შვიდი გასტროლი თბილისში!"



ნიკო ფიროსმანმა თეატრში ნახა მარგარიტა. ის შანსონებს მღეროდა და ცეკვავდა. ნიკომ
წამოიძახა: – ქალი კი არა, მარგალიტია!
ერთ დილას სასტუმროსთან გამოჩნდა წითელი ვარდებით სავსე ბევრი ურემი, ამ სასტუმროში
იყო მარგარიტა. ურმებს მიჰყვებოდა ნიკო ფიროსმანი. მას პატარა მაღაზია ჰქონდა. ის გაყიდა
და ფულით ზღვა ყვავილები იყიდა...
მარგარიტამ ფანჯრიდან დაინახა ბევრი ყვავილი და ფიროსმანს გაკვირვებულმა ჰკითხა:
– შენ ყველაფერი გაყიდე და ეს მშვენიერი ვარდები მე მომართვი?
რამდენიმე დღის შემდეგ მარგარიტა ერთ მდიდარ კაცთან ერთად თბილისიდან წავიდა.
ამ ლეგენდის მეორე ვარიანტი ასეთია: ნიკალამ მსახიობ ქალს მილიონი წითელი ვარდი
გაუგზავნა და თვითონ უკანასკნელი ფულით ღვინის დასალევად წავიდა. მარგარიტამ წერილი
მისწერა ფიროსმანს და სთხოვდა მასთან მისვლას. წერილი ერთმა კაცმა წაიღო, მან დიდხანს
ვერ იპოვა ფიროსმანი. ნიკალა სასტუმროში მივიდა, მაგრამ უკვე გვიანი იყო. მსახიობი იქ აღარ
დახვდა. გასტროლები დასრულდა და მარგარიტა თბილისიდან წავიდა...
1969 წელს ლუვრში გამოფენაზე ფიროსმანის 85 ნახატი იყო. ამბობენ, რომ ნახატთან "აქტრისა
მარგარიტა" ყოველდღე მიდიოდა მოხუცი ქალი და დიდხანს უყურებდა მას. ბოლოს ვიღაცამ
შენიშნა, რომ ეს ქალი ნახატს ჰგავდა. დიახ, ეს მოხუცი მარგარიტა დე სევრი იყო!
ამ თემაზეა პოპულარული სიმღერა "მილიონი წითელი ვარდი".
ზოგი ამბობს, რომ, ეს ყველაფერი მხოლოდ ლეგენდაა. ფრანგი მსახიობი ქალის სიყვარულის
ამბავი ლამაზი ზღაპარია და მეტი არაფერი. ზღაპარია მაღაზიის გაყიდვა, ვარდების ზღვა.
ფიროსმანი მარგარიტა დე სევრს არ იცნობდა, არც უნახავს, რომ მან ეს პორტრეტი თეატრის
აფიშიდან დახატა.
ნიკო ფიროსმანის ცხოვრება მთლიანად სიყვარული იყო. მისი ცხოვრების შესახებ კი ლამაზი
ზღაპრები, ლეგენდები და მისი ნახატები გვიამბობენ...

გალაკტიონ ტაბიძე და მერი შერვაშიძე

პოეტმა გალაკტიონ ტაბიძემ მერი შერვაშიძე პირველად ქუთაისში დაინახა და ძალიან
მოეწონა. შემდეგ ნახა მისი ფოტო გაზეთში და ასე გაიგო მერის ვინაობა. ეს ქალი გახდა
პოეტის მუზა.
მერი შერვაშიძე არისტოკრატიული გვარის იყო. მერის მამა რუსეთის სახელმწიფო დუმის
დეპუტატი იყო. ისინი სანკტ-პეტერბურგში ცხოვრობდნენ. იქ მერი იმპერატრიცას ფრეილინა
გახდა. მერე ოჯახი ქუთაისში გადმოვიდა.
მერიმ წლების შემდეგ შეიტყო გალაკტიონის შესახებ. ამ თემაზე ის არასდროს ლაპარაკობდა,
პირადად არც იცნობდა გალაკტიონ ტაბიძეს.
გალაკტიონმა ლექსი "მერი" 1915 წელს დაწერა. პოეტი მერიზე არ ლაპარაკობდა, ზოგს კი
ეუბნებოდა:



– მერი?! კი... ალბათ, არსებობდა! იყო ასეთი ქალი!
მერი შერვაშიძე გიგუშა ერისთავზე 1918 წელს დაქორწინდა ქუთაისში. 1921 წელს ისინი
პარიზში წავიდნენ ემიგრაციაში. მერიმ სტამბოლში სილამაზის მსოფლიო კონკურსში
გაიმარჯვა. შემდეგ პარიზში კოკო შანელის მოდელი იყო...
მერის მეუღლე ახალგაზრდა გარდაიცვალა. მათ შვილი არ ჰყავდათ.
ამბობენ, რომ 1935 წელს პარიზში გალაკტიონ ტაბიძემ ისევ დაინახა მერი შერვაშიძე. პოეტმა
მაშინ დაწერა კიდევ ერთი ლექსი "მერის თვალებით".
...უკვე მოხუცი მერი სრულიად მარტო ცხოვრობდა პარიზში. იშვიათად ხვდებოდა ქართველ
ემიგრანტებს, ზოგჯერ შედიოდა ქართულ ეკლესიაშიც. ამბობდნენ, რომ ამ მოხუც, მაგრამ
ძალიან ლამაზ, ქალბატონს ხელში ყოველთვის ეჭირა იები.
ამბობენ, რომ მერი სიცოცხლის ბოლომდე მშვენიერი იყო. მერის ზღაპრული სილამაზე უკვე
ისტორიაა, მაგრამ ის დარჩა გალაკტიონის პოეზიაში.

ტიციან ტაბიძე და ნინო მაყაშვილი

ერთ დღეს რუსი მწერალი კონსტანტინე ბალმონტი თბილისში სეირნობდა. მან დაინახა
ლამაზი გოგონა, მივიდა მასთან და უთხრა:
– გოგონი, თუ გინდათ, ლექსებს წაგიკითხავთ.
ნინოს ჯერ შეეშინდა, მაგრამ მალე მიხვდა, ეს უცნობი კაცი პოეტი იყო. მათ ერთმანეთი
გაიცნეს. მერე ნინომ ის სახლშიც დაპატიჟა და პოეზიის მშვენიერი საღამო გამართეს. შემდეგ
ისინი ეზოში ჩავიდნენ, დაინახეს ხესთან ახალგაზრდა მამაკაცი. ბალმონტმა უთხრა გოგონებს:
– გაიცანით, ეს ჩემი მეგობარი პოეტი ტიციან ტაბიძეა.
ასე გაიცნეს ერთმანეთი ნინომ და ტიციანმა.
ერთხელ ტიციანი შეხვდა მწერალ კონსტანტინე გამსახურდიას, ის მიხაკებს ყიდულობდა.
– ვისთვის გნებავთ ეს თაიგული?
კონსტანტინემ უპასუხა:
– წითელი ქალიშვილისთვის.
ასე ეძახდნენ ნინოს, ალბათ იმიტომ, რომ წითელი ფერის ტანსაცმელი უყვარდა. ალბათ,
კონსტანტინე გამსახურდიას ნინო მოსწონდა. ტიციანმა ერთი მიხაკი აიღო და კონსტანტინეს
უთხრა:
– ამ ერთ მიხაკს მე ვაჩუქებ "წითელ ქალიშვილს" და ეს დიდ თაიგულზე ძვირფასი იქნება.
იმ საღამოს კაფეში ტიციანმა ნინოს ის ერთი მიხაკი აჩუქა და უთხრა:
– ჩვენ უკვე ვიცნობთ ერთმანეთს, თქვენ ნინო მაყაშვილი ხართ...
ტიციანს ჰქონდა ძალიან ლამაზი, დიდი, ცისფერი თვალები და გრძელი თითები. ცოტა მსუქანი
კი იყო, მაგრამ ნინოს ძალიან მოეწონა. მეორე დღესვე ისინი ახლო მეგობრები გახდნენ.
პოეტი საკუთარ თავს პიეროს უწოდებდა, მისმა მეგობრებმა კი ნინოს კოლომბინა დაარქვეს.



მათი სიყვარულის ამბავი მალე გაიგეს მწერლებმა. ნინომ და ტიციანმა ჯვარი დაიწერეს.
ტიციანის მეგობარმა პოეტმა პაოლო იაშვილმა ბათუმიდან ძვირფასი ყვავილები ჩამოიტანა,
საქორწილო სუფრის მენიუ თვითონ შეადგინა, კარგი მზარეულები მოიწვია და ლამაზად
მორთო მათი ბინა. თუმცა პაოლო მილიონერი არ იყო, მთელი ფული თვითონ გადაიხადა.
ასეთი მეგობრობა საქართველოში იშვიათი არ არის. ნინომ და ტიციანმა ერთად 17 წელი
იცხოვრეს... მათთან უამრავი მეგობარი დადიოდა. მათ სახლში სტუმრად ხშირად
ჩამოდიოდნენ ცნობილი რუსი მწერლები: ესენინი, მაიაკოვსკი, პასტერნაკი, მანდელშტამი...
მათი ოჯახი იმ პერიოდის კულტურული შეხვედრების ცენტრი იყო.

სიმონ ჩიქოვანი და მარიკა ელიავა

(ლეგენდა სიყვარულზე)

მეოცე საუკუნის ფუტურისტი პოეტები – სიმონ ჩიქოვანი, აკაკი ბელიაშვილი, ბესო ჟღენტი,
ნიკოლოზ და დემნა შენგელაიები – უცნაური ადამიანები იყვნენ. ისინი იცვამდნენ სხვანაირად.
ისინი კითხულობდნენ უცნაურ ლექსებს და ხალხის ყურადღებას იქცევდნენ. სიყვარულიც
სრულიად განსხვავებული იცოდნენ...
მაშინ სოფლიდან თბილისში ახალჩამოსული იყო სიმონ ჩიქოვანი. ის იყო ნიჭიერი,
პროვინციელი ახალგაზრდა პოეტი, ფუტურისტების ლიდერი. ის ერთხელ რუსთაველზე
სეირნობდა და უცებ დაინახა გამხდარი, 16-17 წლის გოგონა მშვენიერი სუსანა ელიავას
გვერდით.
– ვინაა ეს ანგელოზი? – იკითხა სიმონმა.
– ეს გოგონა სუსანას და, მარიკაა, – ღიმილით უპასუხა ნიკოლოზ შენგელაიამ.
– ეს გოგო ჩემი ცოლი გახდება! – თქვა სიმონმა. მეგობრებმა გაიცინეს:
– როგორ გამოგყვება ელიავას ქალი ცოლად?
– მე მთელი ცხოვრება მხოლოდ მასთან ერთად მინდა.
იმ დღიდან სიმონი ყველაფერს აკეთებდა, რომ გოგონას მოსწონებოდა. ესაა ერთი ნახვით
შეყვარების რომანტიკული ისტორია.
სიმონმა 7 წლის მერე აიხდინა ოცნება. ის სპეციალურად მარიკასთვის წერდა ლექსებს და
ყველგან თან დასდევდა მას. მარიკა ხშირად ავადმყოფობდა. როცა ის საავადმყოფოში იწვა,
სიმონი მთელი დღეები მის ფანჯრებთან იდგა ყვავილებით და ლექსებს უკითხავდა. ქალი კი
ხშირად ებუტებოდა და არ ელაპარაკებოდა შეყვარებულ პოეტს...
ერთხელ მარიკა ქობულეთში ისვენებდა, სიმონიც იქ ჩავიდა. თან რევოლვერი ჰქონდა.
სიმონმა ის გოგონას გაუწოდა:
– აჰა, ნახე, რა კარგი რევოლვერი მაქვს!.
მარიკამ დაათვალიერა რევოლვერი. მერე უკან დაუბრუნა. სიმონმა უთხრა:
– ახლა მე ამით თავს მოვიკლავ და ჩემი სიკვდილი შენი ბრალი იქნება.



შვიდი წლის შემდეგ სიმონი და მარიკა დაქორწინდნენ. მარიკა ოცდასამი წლის იყო, სიმონი –
ოცდაათის. მარიკა იყო პოეტ სიმონ ჩიქოვანის ცოლიც და მისი პოეზიის მუზაც.
მთელი ცხოვრება უყვარდათ სიმონსა და მარიკას ერთმანეთი. სიცოცხლის ბოლო წლებში
სიმონს დიაბეტი ჰქონდა, უკვე ძალიან ცუდად ხედავდა, მაგრამ მარიკას არ ეუბნებოდა. ცოლიც
არ ეუბნებოდა მას თავის მძიმე ავადმყოფობას. სიმონი სულ დაბრმავდა. ავადმყოფი მეუღლე
მისი თვალი და ხელი გახდა: სიმონს უკითხავდა, მისი კარნახით წერდა, ასეირნებდა...
ერთხელ მარიკამ უთხრა:
– რომ იცოდე, სიმონ, როგორ დავბერდი. უკვე არა ვარ ლამაზი...
სიმონმა უპასუხა:
– არა, ეგ ასე არაა! თუ მართლა ასეა, კარგია, რომ დავბრმავდი...
ოცდაათ წელზე მეტი იცხოვრეს ერთად მარიკამ და სიმონმა. ჯერ სიმონი გარდაიცვალა. ის
მთაწმინდაზე დაასაფლავეს. ორი წლის შემდეგ მარიკაც აღარ იყო. მან სიკვდილამდე თქვა:
"დამწვით და ფერფლი ჩემი ქმრის საფლავს მოაყარეთ. ასე სულ მასთან ვიქნები".
მარიკას შეუსრულეს სურვილი. მათი სიყვარულის ამბავი ლეგენდად იქცა.

კახი კავსაძე და ბელა მირიანაშვილი

ცნობილი მსახიობი კახი კავსაძე ასე გვიამბობს თავისი სიყვარულის ისტორიას:
"მე სიცოცხლეში ერთხელ ვიყავი შეყვარებული. ეს იყო ჩემი პირველი და ბოლო სიყვარული.
ის ჩვენი თეატრის მსახიობი იყო – ბელა მირიანაშვილი. ბელა გახდა ჩემი მეუღლე, ჩემი
შვილების დედა, ჩემი შვილიშვილების ბებია... ის 1992 წელს გარდაიცვალა. ერთად ვიყავით 26
წელი, აქედან მხოლოდ 3 წელი არ იყო ავად.
ბელა სულ 5 ფილმში მონაწილეობდა, მაგრამ მაინც ყველას ახსოვდა და უყვარდა.
რეჟისორები სულ სთხოვდნენ სპექტაკლებში თამაშს.
მერე ჩვენს ცხოვრებაში მოხდა ტრაგედია: ის მეორე ბავშვს ელოდებოდა. ავად გახდა გრიპით,
40 გრადუსი ჰქონდა ტემპერატურა და სცენაზე გამოვიდა. ეს მისი ბოლო სპექტაკლი იყო.
წამლებს არ სვამდა მომავალი შვილის გამო.
მისთვის სიარული და კიბეზე ჩასვლა უკვე ძნელი იყო. შვილის გაჩენის შემდეგ უფრო ცუდად
გახდა. უცხოეთში გასტროლების დროს ყველგან ვეძებდი მისთვის წამლებს. ბელა უკვე ვერ
დგებოდა, მაგრამ ის ძლიერი ადამიანი იყო: ლამაზი, ძალიან ჭკვიანი და კეთილი. ბელა
ამბობდა:
"არა, მე უბედური არა ვარ! მყავს ძალიან კარგი და ძლიერი მეუღლე, მყავს შვილები,
შვილიშვილები! ყველაფერი ერთად არ არის!"
23 წელი ისე ვიცხოვრეთ, თითქოს ის ინვალიდი არც იყო. ჩვენ ძალიან გვიყვარდა ერთმანეთი.
როგორ ვუვლიდი ბავშვებს ავადმყოფ ცოლთან ერთად? ჩემთვის ეს არ იყო ძნელი. ბელა
ყოველთვის ჩემ გვერდით იყო და მეხმარებოდა.



მახსოვს, დონ კიხოტის როლზე უარის თქმა მინდოდა, მაგრამ ბელამ მითხრა:
"ჩემთვის ძნელი იქნება უშენოდ, მაგრამ უარს ნუ იტყვი ამ როლზე!"
...მარტო არსად არ მივდიოდი. ბელას ხელით მივიყვანდი მანქანამდე, ჩავსვამდი და ყველგან
თან დამყავდა: მეგობრებთან, ნაცნობებთან, თეატრში... ჩემთვის უფრო მძიმე არის ცხოვრება
მას შემდეგ, რაც ის წავიდა.
26 წელი ვიცხოვრეთ ერთად. არასოდეს ხმამაღლა არ გვითქვამს ერთმანეთისთვის რამე.
ბელამ ჩემი ყველაფერი იცოდა და მისი აზრი ჩემთვის მნიშვნელოვანი იყო.
იცით, ბელა ზოგჯერ დღესაც მელაპარაკება!.. სიკვდილი მართლა არ არსებობს".
დიახ, როცა დიდი სიყვარულია, იქ სიკვდილის ადგილი არ არის!

მიხეილ თამარაშვილი

მიხეილ თამარაშვილი იყო ქართველი მეცნიერი, პროფესორი. მან ევროპაში მიიღო
სასულიერო განათლება და თბილისში კათოლიკური ტაძრის მღვდელი იყო. შემდეგ მიხეილი
იტალიაში წავიდა. იქ მან დაამთავრა რომის სასულიერო აკადემია და კათოლიკური ეკლესიის
აბატი და თეოლოგიის დოქტორი გახდა. იტალიაში მას იცნობდნენ მიქელ თამარათის
სახელით. იტალიაში თამარაშვილმა ქართული კულტურა განავითარა და გახადა
პოპულარული. სამწუხაროდ, თამარაშვილის ცხოვრება ტრაგიკულად დამთავრდა. 1911 წელს
მიხეილი სანტა-მარინელასთან დაიხრჩო მან გადაარჩინა უცნობი ადამიანი, თვითონ კი
დაიღუპა.
1981 წელს მიხეილ თამარაშვილი საქართველოში გადმოასვენეს გადმოსვენება და დიდუბის
პანთეონში დაკრძალეს.

იოსებ ჟორდანია

თბილისში ადამიანის რეპროდუქციის ინსტიტუტს იოსებ ჟორდანიას სახელი ჰქვია. ის ძალიან
ჰუმანური ადამიანი იყო. 1962 წელს რიო-დე-ჟანეიროს ახლოს თვითმფრინავს ცეცხლი
მოეკიდა და ოკეანეში ჩავარდა. სხვა მგზავრებთან ერთად ბორტზე იყო ქართველი ექიმ-
გინეკოლოგი პროფესორი იოსებ ჟორდანია. ის სამეცნიერო სიმპოზიუმზე იყო და
სამშობლოში მოდიოდა. თვითმფრინავზე პანიკა დაიწყო. სამაშველო რგოლები და ჟილეტები
მისცეს მგზავრებს. ერთი უბილეთო ბრაზილიელი გოგონა რგოლის გარეშე დარჩა.
ქართველმა მეცნიერმა საკუთარი რგოლი გოგონას მისცა და ის სიკვდილს გადაარჩინა.
ჟორდანიამ ცურვა არ იცოდა და, სამწუხაროდ, დაიღუპა.
იოსებ ჟორდანიაზე ბევრი რამ დაიწერა. მათ შორისაა შოთა ნიშნიანიძის, " ბალადა
პროფესორ ჟორდანიას გმირობაზე." 1981 წელს ლონდონში ანდრეი ვოზნესენსკის პოეზიის



საღამოზე ინგლისელმა მსახიობმა ედვარდ ფოქსმა წაიკითხა ლექსი იოსებ ჟორდანიაზე.
დარბაზში ყველა ფეხზე წამოდგა და ამით პატივი სცეს ამ დიდ ადამიანს.

გურამ რჩეულიშვილი

გურამ რჩეულიშვილი იყო ახალგაზრდა ნიჭიერი მწერალი. იგი გამორჩეული ადამიანი იყო.
მას ჰქონდა ცხოვრების ორიგინალური სტილი. გურამი ძლიან ხშირად დადიოდა
საქართველოს სხვადასხვა კუთხეში. მისი მეგობარი ნუგზარ წერეთელი წერდა: გურამს
უყვარდა კონტრასტები, ხან მთაში იყო, ხან ზღვაზე. მას ზღვაზე ყოფნა და მუშაობა უფრო
მოსწონდა, ვიდრე მთაში მუშაობა. იქ ისე კარგად ვერ მუშაობდა. გურამი მთაში ორჯერ
გადაურჩა სიკვდილს, ზღვას კი ვერ გადაურჩა, თუმცა ძალიან კარგად ცურავდა.
ერთ ზაფხულს იგი გაგრაში ისვენებდა. იმ დღეს ზღვა ძალიან ღელავდა. გურამს უყვარდა
სიცოცხლე, სხვისი სიცოცხლეც უყვარდა! სწორედ სხვისი სიცოცხლე გადაარჩინა: ის უცნობი
რუსი გოგონა იყო. დახმარებას ითხოვდა. გურამი მღელვარე ზღვაში შევიდა, გოგონა
გადაარჩინა, მაგრამ თვითონ ტალღებში გაქრა.
გურამ რჩეულიშვილი მაშინ 26 წლის იყო!

მამა ილია

მამა ილია − ილია კარტოზია ძალიან კეთილი და ნიჭიერი ადამიანი იყო. იგი 18 წლის გახდა
ბერი. 27 წლის ასაკში კი ყველაზე ახალგაზრდა არქიმანდრიტი იყო. მამა ილია 2014 წლის
ბოლოს ბარიში წმინდა ნიკოლოზის ტაძარში სალოცავად გაემგზავრა. ბორან "ნორმან
ატლანტიკს" საბერძნეთის სანაპიროსთან ცეცხლი მოეკიდა. მამა ილია ხალხს ამშვიდებდა.
დასახმარებლად ნავი მოვიდა. მან თავისი ადგილი დედა-შვილს დაუთმო. თვითონ
ცეცხლმოკიდებულ გემზე დარჩა. მისი ცხედარი ქალაქ ლეჩესთან იპოვეს. მამა ილიას
ჰუმანურობა არავის არ გაჰკვირვებია. ის ყოველთვის ყველას ეხმარებოდა.


